
Lasarte-Oriako V. BTT trabesia.- Badaude kirol ekitaldi batzuk kirol soilaz gain, beste zer edo zer ere badirenak. Adibidez, Lasarte-Oriako BTT tarabe-
sia. Martxan daramatzan bost urteetan urtero erakutsi dute MKL eta Saiatuzeko kideek gogotik lan eginez gero, gauza politak sor daitezkeela hutsetik. Mendi-bide ziki-
nak garbitu, lurra palaz berdindu eta sastrakak kentzen aritu dira azken egunotan, Gipuzkoa osotik etorritako txirrindulariek guztia primeran topa zezaten. Andatzan 
egiten ari diren egur mozketek erabat baldintzatuta, 29 eta 35 kilometroko ibilbideak prestatu zituzten, azken orduan. Proba herriraino bertaraino ekarri zuten gainera, 
Antonio Merceroko belardietara. Mendi-bizikletak eta helmugara iristen ziren parte-hartzaileen irribarreak ikusleen txaloekin nahastu ziren. Ziklistei bakarrik ez, 
herriari begira antolaturiko ekitaldia delako trabesia. Okendon herriko hainbat taberna eta komertzioren eskuzabaltasunari esker jarritako postuan txistorra, haragi ego-
sia, salda beroa, kafea, edari isotonikoak, garagardoa, fruta, pasteltxoak... Denetarik izan zuten txirrindulariek aukeran. Eta txirrindulari ez direnek ere bai. Giro ona 
nagusitu baitzen ohi bezala, eta ez eguraldiari dagokionez bakarrik. Denera 387 parte-hartzaile izan ditu aurtengoak, tropel koloretsuak goizean goiz ekin zion bideari 
eta eguerdi partean tantaka helmugaratu ziren denak aurreko egunetako euriteek sortutako putzuetako lokatza aurpegian itsatsita zutela. Ekleyson Marques da Silva 
usurbildar-amazoniarra eta Jose Luis Iñorbe herritarra elkarrekin helmugaratu ziren lehen postuan, 1:47ko denborarekin. Baina hori, gutxienekoa da.

4 ELKARRIZKETA

Ione Zabala herriko 
artista gaztearekin 
solasean
Udaberriaren etorrerarekin 
batera, herriko hainbat pareta 
kolorez jantzi dituzte hango eta 
hemengo artistek. Obra horien 
artetik onena Ione Zabalarena 
(Lasarte-Oria, 1996) izan dela 
ebatzi du Antxota artisten 
elkarteak, Aterpearen lagun-
tzarekin batera. 'Aniztasuna' 
izena du herritarraren obrak.

5 ANIZTASUNA

Kultura ezberdinen 
topaketa astea 
martxan
Sasoeta-Zumaburu eskolako 
Burunzpe guraso elkarteak 
Kulturartekotasun Astea anto-
latu du. Aniztasuna lantzeko 
ekintzak egiten hasi eta iaz 
gainera saria jaso zuten Eus-
kal Herriko Ikasleen Gura-
soen Elkartearen eskutik, 
datozen egunetakoaren an-
tzeko ekintzak sustatzeagatik. 

Trikitilariak Atsobakarren

Lasar te -Or iako  Mus ika 
E sko lako  t r i k i t i l a r i ek 

ohiko entsegu gela utzi eta 
haien trebetasuna erakuste-
ko hainbat emanaldi antola-
tu dituzte egun hauetan.

Lehen saioa, ostiralean 
izan zen. Atsobakar egoitzako 
egoiliarrei bisita berezia egin 
zieten trikiti eta pandero doi-
nuekin.

Fandango eta arin-arin 
alaiak eta abesti herrikoi eta 
ezagunak eskaini zizkieten 
edadutei Miren Etxenagusia 
irakaslearen laguntzaz. 

Era honetara, ordubetez 
erromerietako jai giroa hurbil-
du zieten egoitza honetako 
egoiliar eta senideei.

Entzunaldia

Bestalde, asteazkenean, apiri-
laren 20an, beste hitzordu bat 
izango dute Musika Eskolako 
trikitilariek 18:45etik aurrera.

Manuel Lekuona kultur 
etxeko 3. solairuko hitzaldi 
aretoan entzunaldi berezia 
eskainiko baitute. Haur eta 
gazteek haien trebetasuna 
erakusteko aukera izango dute. Atsobakar egoitzako egoiliarrek trikiti eta panderoen doinuez gozatu zuten ostiral arratsaldean.

E
stitxu Alkorta eta Boris 
Nogales EAJko zinego-
tziek ostiraleko agerral-

dian azaldu zutenez, EAJk ez 
du ulertzen Lasarte-Oriako 
EHBilduko Udal gobernuak 
2015 urteko aurrekontuen 
zirriborroa aurkezteko atzera-
pena.

Izan ere, alderdi jeltzalea-
ren hitzetan duela hilabete 
eta erdi LOHP eta EHBildure-
kin akordio politiko batera 
iritsi ziren.

“Lehen urtea da alkatetzak 
zeregin hori hartzen duela 
bere esku eta legealdi hone-
tako berantiarrenak izango 
dira”, azpimarratu zuen Esti-
txu Alkortak.

Era berean, “datorren 
astean presaka aurkezten 
badute ere, hiru aste beharko 
lirateke udalbatzarrera erama-
teko eta horrek esan nahi du 
hauteskunde bezperan aurre-

kontuen udalbatzarra egin 
beharko litzatekeela. Guri ez 
zaigu oso egokia iruditzen”, 
jakitera eman zuen EAJk. 

Eta “guk gure hitza man-
tenduko dugu eta udalerria-
ren beharrak babestuko 
ditugu, beti ere, proiektua 
aldatzen ez bada,” gaineratu 
zuten.

Akordiorako puntuak

Honetaz gain, aurrekontuen 
zirriborroan alderdi jeltzaleak 
oinarrizkotzat zituen zortzi 
puntu egotea lortu duela 
aurreratu zuen. 

“Gastu korrontea 160.000 
eurotan murriztu da, Gizarte 
Zerbitzuetako partida eta arlo 
guztietako diru laguntzak 
ukitu gabe. Murrizketa hau, 
besteak beste, alkatetza edo 
publizitate gastuak jaitsiz 
lortu dugu,” adierazi zuen.

Era berean, enplegu susta-
penerako 20.000 euro, Sasoe-
tako soportalak bota ondoren 

urbanizazio lanak egiteko 
375.000 euro, kaleetako 
asfaltatze lanetarako 475.00 
euro, Mercero museo digitala 
martxan jarri eta bere lanen 
zat i  bat  d ig i ta l iza tzeko 
50.000 euro eta Santa Ana 
pala txapelketarako 1.800 
eurotako diru partidak adostu 
dituzte.

EAJko kideek aipatu dute-
nez, “nahiz eta Lasarte-
O r i a k o  e n p l e g u  p l a n a 
martxan egon, ez zegoen 

dirurik proiektuetarako eta 
diru partida horrekin herrian 
enpleguari bultzada bat eman 
nahi diogu”.

Asfaltatuari dagokionez, 
“iazko soberakineko kopuru 
bat erabili behar zen horreta-
rako, baina ez dute dirua ongi 
kudeatu eta beraz, aurtengo 
aurrekontuetan sartzea eskatu 
dugu” jakitera eman zuen.

Mercero museo digitalare-
na proiektu polita dela ere 
uste du alderdi jeltzaleak.

Boris Nogalesek aurreratu 
zuenez, “digitalizazio enpre-
sak gomendatuta museo digi-
tala egingo da, hau da, sarean 
egongo dena. Hau gainera, 
Estatuko zinema zuzendari 
batek izango duen mota 
honetako lehen museoa izan-
go da”.

Azkenik, EAJk bere lana 
bete duela eta orain guztia mar-
txan jartzea EHBilduren esku 
dagoela azpimarratu zuten 
alderdi jeltzaleko zinegotziek. 

Estitxu Alkorta eta Boris Nogales EAJko zinegotziak agerraldian.

EAJk aurrekontuen atzerapena salatu du

Lasarte-Oriako EAJk aurrekontuen zirriborroaren atzerapena 

salatu zuen ostiralean eskainitako prentsaurrekoan. Adierazi 

zutenez, hilabete da EAJk, LOHPk eta EHBilduk akordio bat 

sinatu zutela. Hauteskunde garaian aurrekontuak bozkatzea 

egokia ez deritzotela ere jakinarazi zuten.

Duela hilabete eta erdi adostu zituzten oinarriak EAJk, LOHPk eta EHBilduk

AURREKONTUAK

SARE

Pankarta ibiltaria, Ibon Fernandez 
Iradi preso gaixoa askatzeko eskatuz
Dispertsioarekin amaitzeko deia Euskal Herriko txoko guztie-
tara zabaldu zuen atzo Sare ekimenak. Lasarte-Orian 
Fernandez Iradi askatzeko aldarria egin zuten katean parte-
hartu zuten dozenaka lagunek, maiatzaren 7an erabakiko 
baitu Parisko Dei Auzitegiak esklerosi anizkoitza duen herri-
tarra aske utzi ala ez.

ELKARTASUNA

Babarrun jana

Lasarte-Oriako presoen alde elkartasuna adierazteko, baba-
rrun jana antolatu da apirilaren 25ean, 14:30ean, Xirimiri 
elkartean. Txartelak 12 eurotan daude salgai Artiza, Ilargi, 
Gure-Etxea, Avenida, Trumoi eta Insausti tabernetan.

SOLASALDIA

Gaixotasuna espetxean

Astelehenean, “Larri gaixo demokraziaren espetxeetan” gaia-
ren inguruko solasaldia egingo da Manuel Lekuona Kultur 
Etxeko hitzaldi aretoan, 19:30etatik aurrera. Bertan zuzeneko 
bi esperientzia ezagutzeko aukera izango da, bata gaixotasun 
larria espetxean bizitakoarena eta bestea kasu horiei jarraipe-
na egiten dien medikuarena. Ekintza Ibon Fernandez Iradi 
herritarraren egoera salatu eta bere kaleratzea eskatzeko eki-
menen barruan sartzen da.

Bestalde, Eusko Legebiltzarreko Giza Eskubideen, 
Berdintasunaren eta Herritarren Partaidetzaren batzordeak 
Ibon Fernandez Iradiren askatasunaren alde egin zuen lehen-
go asteazkenean.

TXINTXARRI

L
anerako “ilusioa eta indar 
asko” duela aipatu zuen 
Sáenzek larunbateko age-

rraldian: “Ohorea da niretzat 
aukera hau izatea nire fami-
liaren herrian, nire herrian”.

Bere asmoa politika “kale-
ko jendeari begira” egitea da: 
“Ekiteko beste modu bat pro-
posatzen dut, herritarren ara-
zoei zuzenean helduz eta 
soluzioak ipiniz”, adierazi 
zuen popularren alkategaiak.

Helburu nagusien artean  
zerrendatu zituen kalitatezko 
zerbitzu publikoa eskaintzea, 
herriko komertzioa eta ostala-
ritza indartzea, herrian aisial-
d iko ekin tza kul tura lak 
bultzatzea eta garraio zerbi-
tzu publiko on bat bermatzea.

Asmo horiek aurrera era-
man ahal izateko, herritarren 
babesa eskatu zuen: “Has gai-

tezen hemendik eta orain, 
ezin dugu besoak gurutzatuta 
geratu, Lasarte-Oria bizi bat 
nahi dugu, erakargarria”.

Edadeko  j endea  e t a 
mugikortasun arazoak dituz-
ten herritarrei “arreta gehia-
go” emateko konpromisoa ere 
hartu zuen.

Bestalde, bere moduko 
gazteak ere izan zi tuen 
gogoan: “Belaunaldi oso 
baten geroa dago jokoan. 
Aukerak eta enplegua hemen 
nahi ditugu, Lasarte-Orian, 
eta horregatik egingo dut 
borrokan”.

Politika 'berria' ardatz

“Gardentasuna” oinarri, herri-
tar eta politikoen artean 
“harreman zuzena” eduki-
tzearen beharraz mintzatu 
zen Sáenz: “Esan bezala, poli-
tika egiteko modu berri bat 
proposatzen dugu. Baina 
batez ere, pentsatzeko beste 

modu bat eraiki nahi dugu”.
Horretararako, udaletxetik 

bertatik eragin nahi du Sáen-
zek, datorren legegintzaldia 
“inflexio puntua” izango dela 
u s t e  b a i t u .  H a l a b e r , 
Gipuzkoako PPren ibilbideaz 
“harro” egon daitezkeela 
nabarmendu zuen PPko alka-
tegaiak. 

Zerrenda

Sáenz buru duen hamazazpi 
izeneko zerrenda honakoa 
da: Alejandro Sáenz, Imanol 
Saiz, Tomás Emilio Jiménez, 
Maria Azucena Rolllán, Con-
suelo Galán, Jose Antonio 
Amil, Felix Jesus Fernández, 
Rosalia Vega, Filomena Ber-
mejo, Agustin Calvo, Concep-
c i ó n  Q u e v e d o ,  M a r i o 
Butragueño. Jose Antonio Piz-
zano, Maria del Carmen Plie-
go, Maria Esther Pizarro, 
Germán Francisco González 
eta Felisa Dávila.

J.C. Cano Aristoy Gipuzkoako Batzar Nagusietarako hautagaia ere etorri zen herrira.

PPk udal-hauteskundeetako 
zerrenda aurkeztu du

Alderdi Popularrak baditu 

maiatzeko udal-hautes-

kundeetarako hautagaia 

eta zerrenda. Alex Sáenz  

25 urteko herritar gaztea 

izango da Lasarte-Oriako 

alkategaia. Larunbat goi-

zean aurkeztu zuen hau-

tagaitza Juan Carlos Cano 

Aristoy Gipuzkoako Batzar 

Nagusietarako hautagaiak 

lagunduta.

Alejandro Sáenz gaztea da popularren alkategaia

HAUTESKUNDEAK

Michelingo Langile batzordea bere kabuz

Lasarte-Oriako Michelin 
enpresako Langile batzor-

deak jakinarazi duenez, 
Lasarte-Oriako batzordea 
Zentro arteko batzordetik 
atera da. Ondorioz, Lasarte-
Oriako fabrikako nondik 
norakoei dagokienez enpresa-
ko zuzendaritzarekin harre-
man zuzena izango du, hala 
nola, lan hitzarmenaren 
negoziaketa.

Lasarte-Oriako langile ba-
tzordeak Gasteizkoarekin 
batera zentro arteko batzor-
detik ateratzeko eskaera egin 
zuen eta apirilaren 13an, 
astelehenean, bere onespena 
jakinarazi zien.

Galdeketa

Lasarte-Oriako fabrikako lan-
gileei galdeketa bat egin zi-
t z a i e n  o t s a i l e a n 
Lasarte-Oriako batzordeak 
zentro arteko batzordea uztea-
ren alde zeuden jakiteko.

Lasarte-Oriako batzordeak 
jakitera eman duenez, langi-
leen %90ak parte hartu zuen 
galdeketan, 554 langiletatik 
501ek hain zuzen ere. Haue-
tatik, %64a neurri honen alde 
agertu zen eta %34 aurka.

Honela, batzordeak zentro 
arteko batzordera eraman 
zuen eskaera eta lehengo 
astean izan zuen erantzuna.

Historikoa

LAB sindikatuak historikotzat 
du erabaki hau. Izan ere, Gas-
teizko batzordea Zentro arteko 
batzordea sortu zenetik baita 
honen kide.

Gainera, irakurketa oso posi-
tiboa egiten du, Lasarte-Oria eta 
Gasteizeko langileen eta haien 
ordezkari diren batzordeen era-
bakia aintzat hartu delako. 

LAB sindikatuko kideak pozik agertu dira erabakiarekin.

Correoseko langileak 
mobilizazioekin aurrera

Lasarte-Oria eta Usurbilgo 
Cor reoseko  lang i leek 

mobilizazioak egiten jarrai-
tuko dute. 

Otsailean bi lanposturen 
murrizketa salatzeko asmoz 
elkarrataratzeak hasi zituzten.
Orain astearteetan 9:30etik 
9:50era egiten duten lan 
uzteaz gain, asteazkenetan 
manifestazioa egingo dute 
azokaraino.

Correos Gipuzkoako lan-
gileek langile murrizketen 
ondorioz zerbitzuaren kalitate 
mailaren jaitsiera eta enpresa-
ren kudeaketa merkantilista 
salatu nahi dute.

Correos Estatuko Industria 

Partaidetzarako Sozietatean 
(SEPI) dagoenetik langile 
kopurua %25a murriztu dela 
eta aurten kontrataziorik egin-
go ez dela ere jakitera eman 
dute.

Enpresak kaleratze hauek 
posta murrizketa edo internet 
edo sare sozialen erabilera 
dela eta egin dituela badio 
ere, paketeria eta erakundeen 
jakinarazpenekin galera hori 
orekatzen dela argudiatzen 
dute langileek. 

Gainera, zerbitzuak legea 
betetzen ez duela ere azpi-
marratzen dute, honek bost 
egunetan posta banaketa 
egon behar dela esaten baitu.

“Artea transmititzen hasi naiz”

JON ALTUNA EGITEGI

Z
orionak. Lan ederra 
egin duzu. Txapelketa 
batetara lehenengo 

aldiz aurkeztu, eta irabazi. 
Marka da. Espero al zenuen?
Lehen saria ez nuen espero, 
hirugarren sariren bat edo 
agian bai, baina lehena ira-
baztea sorpresa izan zen... 
Elkarrizketa hau ere ez nuen 
inondik esperoko.

Zer islatu nahi izan duzu 
zure obrarekin, zer trans-
mititu nahi izan duzu 
'Aniztasuna' lanarekin?
Udala aniztasuna lantzen ari 
denez, besterik gabe, aurkez-
tu egin nintzen, baina egia 
esan ez nekien zehazki zer 
egin. Itxaron egin nuen uda-
lak eginiko bideoa sarean jarri 
arte. Aniztasuna gai zabala da 
eta lana nondik bideratu edo 
ideiaren bat emango zidala 
pentsatu nuen.

Gainera, Unibertsitatean 
artista alemaniar bat ikusten 
aritu ginen, ama batek bere 
semeak besarkatzen zituen 
lana aztertu genuen. Ideia 
gustatu zitzaidan, baina nik 
kultura ezberdineko jendea 
sartzea pentsatu nuen. Aurpe-
giak detailatzea izan zen zai-
lena, sobatuta geratu ez 
zitezen, arropak kolore pla-
noetan sartu nituen. Erabili 
ditudan forma nagusiak marra 
eta puntua izan dira.

Ordu askoko lana, nabari 
da. Jendeari gustatu zaio.
Saiatu naiz ahalik eta txuku-
nen egiten. Hala ere, arropak 
detailatu nahiko banitu, lau 
egunetan ere ez nukeen buka-
tuko. Aurpegiek ere lana 
eman zuten, erabil i tako 
margo hau plastikoa denez, 
ez baldin baduzu pintura gai-
nean azkar nahasten, mantxo-
teak geratzen dira, hori 
kontrolatzea ez da erraza iza-
ten. Lehenengo aldia zen 
paretean halako zerbait egiten 
nuela eta espero ez nuen 
emaitza ona izan du.

Gainera hor geratuko da, 
horman. Lasarte-Oriaren 
parte bilakatu da. Hori ere 
polita izango da, herriari 
zure sinaduratxoa jartzea.

Saria lehenengoa izan arren, 
irabazi izana eta dirua biga-
rren mailakoak dira. Benetako 
saria kalean pintatzeko auke-
ra ematea da, inork zu moles-
tatu gabe, asko da hori.

Nondik datorkizu arteare-
kiko zaletasuna?
Nire lehenengo koadroa zor-
tzi urterekin pintatuko nuen... 
Ba orduz geroztik datorkit. 
Amaren aldeko familiak oso 
esku ona du, aitonak ere pin-
tatzen zuen... Betidanik ari 
naizela esan daiteke.

Eta zergatik hasi zinen ba 
marrazten? Zeren bila?
Zergatik? Egia esan... Ez dakit. 
Betidanik pintatzen dut, txiki-
txikitatik. Aspertzen nintze-
nean beti pintatzen nuen, 
pixkanaka aurrera jarraitu dut 
txikitako zaletasunarekin. 
Orain hasi naiz artearen 
bidez gauzak transmititzen. 
Lehen gauza naturalistak egi-
ten nituen gehiago. Teknika 
lantzen urte asko igaro ditut 
eta orain mezuak bidaltzen 
ere hasi naiz marrazkien 
bitartez. Gustatu egiten zait. 

Ba al duzu erreferenterik 
arte munduan?
Bat konkretuki ez, artista 
askoren zatitxoak biltzen 
saiatzen naiz nire obretan. 
Abangoardisten influentzia 
dut agian gehienbat, baina 
inpresionistak ere gustatzen 
zaizkit. Handik eta hemendik 
jaso eta gero nirea egiten dut.

Nire marrazkiak egiten 
ditudanean ezagutzen nauen 
jendeak badaki nireak direla, 
hori esaten didate klasean eta 
etxean behintzat. Nik ez dut 
ikusten toke hori, baina egia 
da klaseko kideen obrak nik 
ere ezagutuko nituzkeela 
sinadurarik gabe. 

Arte Ederrak ikasten ari 
zara EHUn, Leioako Cam-
pusean. Gustura?
Lehenengo urtea nahiko 
lasaia izan da, ona da ikas-
leen bizitza (barrez).

Txapelketara itzulita, zer 
iruditu zaizu Udalak abian 
jarri duen I. Margoketa 
Lehiaketa?
Ba oso ondo iruditu zait, 

benetan. Suposatzen dut 
hurrengo urteetan ere halako 
txapelketa gehiago egingo 
dituztela. Kanpotik jende 
mordoa etorriko da Margoke-
ta Lehiaketak jarraitzen badu. 
Aurten bertan Gasteizko bi 
eta Donostian bizi den leon-
dar bat etorri dira. Jendea 
konturatu da Lasarte hor 
dagoela, art isten aldetik 
Lasarte-Oria mapan jarri du 
lehiaketa honek.

Gauza bat du ona, artistek 
pintatzen dutena errespetatu 
egiten dela. Gainera, sariak 
potoloak dira.  Datorren 
urtean ere etorriko da jendea, 
ziur.

Sariak aipatuta, 1.500 euro 
horiek modu oso berezi 
batean inbertituko dituzula 
jakin dut...
Txinara bidaia bat egingo dut 
eta bertan praktika batzuk 
egiteko aukera izango dut gai-
nera. Hango haurtzaindegi 
baten kurtso amaierako ema-
naldiko mural moduko bat 
osatu beharko dut ume txina-
tarrekin. Kurrikulumerako ere 
ona izango dela uste dut.

Eta etorkizuna, nola ikus-
ten duzu geroa artista gisa? 
Etorkizunerako... Oraindik ez 
dakit graduko lau urte hauek 
bukatzean zer egin. Artista 
bezala ikusten ote naiz? Gal-
detzen diot neure buruari. 
Igual ez, hemen ez behintzat. 
Kanpoan probatzea? Hobeto 
ikusten dut egia esan hemen 
tiratzea baino.

Dena den, jarraituko dut 
horrelako gauzak egiten, 

nahiz eta profesionalki hone-
tara ez dedikatu. 

M o m e n t u r e n  b a t e a n 
zalantzak izan nituen karrera-
rekin baina pentsatu nuen, 
‘nik ez baldin badut pinta-
tzen, ez dakit zertan arituko 
naizen benetan gustura’.

Alegia, zure pasioa dela 
pintatzea.
Astean zenbat ordu pintatuko 
ote ditut... Inkonszienteki egi-
ten dut, nahi eta nahiez. Ba-
tzuetan gogoarek in  e ta 
besteetan ez, baina beti pin-
tatzen dut.

Zein  izango da  zure 
hurrengo erronka? Baduzu 
buruan zer edo zer?
Oraingoz atera zaidana etxe 
barruko paretak pintatzea da. 
Lagunek eta ezagunek hori 
egiteko eskatu didate. Baina 
unibertsitateko lanak atzeratu-
ta dauzkat, lehenengo horiek 
egin eta gero etxeko paretekin 
hasiko naiz. 

Jendeak nigan konfiantza 
dauka eta oso eskertuta nago. 
Ondo atera da lan hau, eta 
ezagunek konfiantza boto bat 
eman didate. Babes izugarria 
eman dit herriko jendeak oro 
har, oso eskertuta nago.

Etxe barruko paretak pin-
tatzea, ez da batere ideia 
txarra.
Denetik eskatzen diate. Ba-
tzuek nahi dudana egiteko 
esaten didate, beste batzuetan 
diseinua adosten dugu. Boze-
to txiki bat egin eta horren 
gainean gauzak sartu, kendu, 
hau jarri, beste hori kendu... 
Herritar batek komentatu dit 
ea mural hauxe bera egingo 
ote diodan etxe barnean. 

'Artea' terminoa zabala da, 
pentsatu duzu pinturaz 
gain beste arte adierazpe-
netan murgiltzea?
Guk teknologia, ikus-entzu-
nezko komunikazioa, kamara 
eta bideoen erabilera, irudi 
laborategia, performanceak, 
interfaceak, sensoreak, objek-
tuak, irudiak... denetik erabil-
tzen dugu artea egiteko. 
Geroz eta gehiago, diseinu 
kontuak ere bai. Askatasun 
handia dugu, itzela. 

Dena den, zuri gehien pin-
tura gustatzen zaizu.
Pixkanaka ari naiz beste 
gauza batzuk deskubritzen 
eta ikasten, argazkilaritza 
bereziki. Baina pintura... Hor 
egongo da beti pintura.

Udaberriaren etorrerarekin batera, herriko hainbat pareta 

kolorez jantzi dituzte hango eta hemengo artistek. Obra 

horien artetik onena Ione Zabalarena (Lasarte-Oria, 1996) izan 

dela ebatzi du Antxota artisten elkarteak, Aterpearen lagun-

tzarekin batera. 'Aniztasuna' izena du herritar gaztearen obrak 

eta hitz horixe du inspirazio iturri. EHUko Leioako Campusean 

Arte Ederrak ikasten ari da Zabala, "aurrera egiteko indarrak 

ematen dizkit", adierazi du.

Ione Zabala Artista

Ione Zabalak irabazi du Lasarte-Oriako I. Mural Lehiaketa Juan XXIII. plazan egin duen lanarekin

"Orain hasi naiz artearen bidez 
gauzak transmititzen. Teknika 
lantzen urte asko igaro ditut eta 
orain mezuak bidaltzen ere hasi naiz 
marrazkien bitartez"

G
aur  emango za io 
has ie ra  Burunzpe 
Sasoeta-Zumaburu 

eskolako guraso elkarteak kul-
tur ezberdinetara hurbiltzeko 
antolatutako kulturartekota-
sun asteari. Iaz egin bezala, 
asko dira haur zein helduen-
tzat prestatutako ekintzak. 

Aste honetan ere, eskolan 
modu berezian landuko den 
gaia izango da kultur anizta-
suna. Izan ere Burunzpeko 
gurasoek azaldu moduan, 
ikastetxean 21 herrialde 
ezberdinetako haur eta gura-
soak daude egun. Aniztasun 
hau lantzeko ekintzak egiten 
hasi ziren eta iaz gainera saria  
jaso zuten datozen egunetako 
ekintzak bezalakoak susta-
tzeagatik.

H a i n  z u z e n ,  E u s k a l 
Herriko Ikasleen Gurasoen 
Elkarteak erkidego mailan 
antolatzen duen Guraso 
Elkarteen hezkuntza-jarduera 
onen 4. lehiaketan garaile 
izan zen Burunzpe egiten ari 
den kultura aniztasunaren 
inguruko lanketari esker.

Gaurtik aurrera

Arratsaldean emango zaio 
hasiera ofiziala egitarau zaba-

lari. 18:00etan Kulturatekota-
sun Astea aurkeztearekin 
batera, argazki lehiaketako 
lanekin osatutako erakusketa 
zabalduko da saharar herriren 
inguruko erakusketarekin 
batera.

Jarraian, hitzaldia emango 
du Miora Denisov Decebal 
Romania-Euskadi elkarteko 
kideak. Elkarte honek Erruma-
nia eta Euskadiren arteko 
elkartasuna sustatzen du eta 
hemen bizi diren errumania-
rren intregrazioa du helburu. 
Hizlariaren kasuan, euskara-
errumaniera hiztegi baten egi-
lea da. 

Asteartean berriz, Saharar 
herriaren txanda izango da. 
Tebal elkarteko Ibon Ibargure-
nek goizean bi hitzaldi eskai-
niko ditu institutuan eta 
eskolan gazte zein haurren-
tzat.

18:00etan berriz, saio ire-
kia egingo da. TEBAL elkartea 
Bilbon jaio zen Saharako 
basamortuan baratzak sortze-
ko helburuarekin. Nekazari-
t z a r e n  g a r a p e n e r a k o 
beharrezko baliabideak jar-
tzen saiatzen ari dira besteak 
beste. Euren esperientziaz 
mintzatuko da. 

Jarraian, Frente Polisarioko 
Brahim Ahmedek kanpamen-

duetan bizi den egoeraz hitz 
egingo du. 

Asteazkenean 15:10ean 
Kale Dor Kayiko elkarteko 
Sara Ferreruela eta Ana Dos 
Anjosek herri ijitoak gizartea-
ren baitan eman dituen aurre-
ra pausoez arituko dira. 

18:00etan “Terrorismoaren 
kontrako islama” hitzaldia 
eskainiko du Bidaya elkarteko 
Hajar Samadik. Bidayan Eus-
kal Herrian bizi diren emaku-
me gazte musulmandarrak 
batzen dituen elkartea da. 

Honen ostean, bere espe-
rientziaz hitz egingo du Tara-
ma Karim giza eskubideen 
aldeko ekintzaileak.

O s t e g u n e a n  b e r r i z 
16:30ean Porrotx pailazoaren 
bisita izango da eta honen 
ostean perkusio tailerra. 

Os t i r a lean  16 :30e t i k 

aurrera tailer ezberdinak egin 
a h a l  i z a n g o  d i r a  e t a 
“Zalkav&Wiz John” taldearen 
hip hop emanaldia izango da, 
Jalgunerena eta Dinbi Banda 
batukadarekin amaituko dute 
18:00etan.

Jaialdia larunbatean

Larunbaterako egun osoko 
egi taraua prestatu dute. 
10:00etan olinpiadak eta 
umeentzat tailerrak egingo 
dira, 12:00etan Kukuka haur 
dantza eta sormen taldearen 
e m a n a l d i a  i z a n g o  d a . 
13:00etan “Nigeria Canta” 
emanaldiaz gozatu ahal izan-
go dute bertaratutakoek. 
Ondoren, munduko abestiak 
ikasteko saioa eta 14:00etan 
herri bazkaria egingo dute. 

15:00etan te aretoa osa-
tuko da TEBAL elkartearen 

h a i m a  e r r a l d o i a n  e t a 
16:00etan “Bolivia Baila” 
e m a n a l d i a  i z a n g o  d a . 
16:15ean hasiko da Sevillana 
tailerra. 16:30ean Zambra eta 
ondoren, Semblante Andaluz-
en emanaldiak izango dira. 
Bollywood tailerrean dantzak 
ikasi ahal izango dira eta 
ondoren, Bollywood ikuskizu-
na. 18:15ean literatura eta 
argazki lehiaketako sari 
banaketa egingo da eta bin-
goa eta zozketa. 18:30an 
salsa kubatarraren tailerra, 
Amaia Gonzalez dantzariaren 
erakustaldia izango da eta 
eguna bukatzeko, 19:00ak 
aldera salsa kubatar taldearen 
emanaldia izango da.

Burunzpek herri tarrak 
gonbidatzen ditu Sasoeta 
ikastetxean egingo diren 
ekintzetan parte hartzera. 

Kultura ezberdinetara hurbilketa
Sasoeta-Zumaburu eskolako guraso elkarteak Kulturartekotasun Astea antolatu du

Aurtengoan ere Sasoeta-Zumaburuko Burunzpe guraso 

elkarteak kulturartekotasun astea antolatu du. Aste 

osoan zehar, kultura ezberdinak hobeto ezagutzeko 

aukera izango da Sasoetako eskolan antolatu dituzten 

hitzaldi eta ekintzei esker. Iaz, Euskal Herriko Ikasleen 

Gurasoen Elkarteak erkidego mailan antolatzen duen 

Guraso Elkarteen hezkuntza-jarduera onen 4. lehiake-

tan garaile izan zen Burunzpe eskolan aniztasuna lan-

tzeko garatutako egitasmoengatik, tartean aste hau.

Bollywood dantzen erakustaldiaz gozatu ahal izango da aurtengo jaialdian ere.

JON ALTUNA EGITEGI

G
araipena behar zuten 
Final Four-era sartze-
ko, ez zegoen beste 

modurik, irabazi ala irabazi  
eta herriko neskek ez zuten 
hutsik egin.

 Beste hiru talde gehiago 
zeuden Final Fourreko postu 
horiek lortzeko lehian; Oriko 
Eskola, Arri BKL -A- (Beasain) 
eta Bera Bera. Hiru talde 
hauek sei garaipen eta hiru 
porroteko balantzearekin zeu-
den, baina beraien arteko 
garaipenak kontutan hartuta, 
Ostadarrek zeukan abantaila. 
Irabaziz gero, automatikoki 
Lauko Finalerako sailkatuta 
legoke. Eta urdin-beltzek ez 
zuten barkatu.

“Urte osoan egin duten 
lanaren emaitza da, hasiera 
batean ez genunuen inondik 
esperoko. Lehen fasean hiru 
garaipen eskuratu eta zazpi 
galduta... Nola emango diogu 

buelta? pentsatu genuen. 
Baina talde honek egoera 
irauli egin du, gai izan gara 
lehiatzeko, borrokatzeko, 
luzapenetan neurketak ira-
bazteko... Meritu handia du 
neskek egindakoak”, adierazi 
zuen Marrahi entrenatzaileak.  

Lauko Finalerako zer asmo 
duten galdetuta, “lehiatzea” 
dela esan du Marrahik: “Sari 
ederra da, Gipuzkoako kade-
te mailako finala herrian egi-
teko aukera suertatu zaigu eta 
azken unera arte aprobetxatu 
behar dugu minutu bakoitza. 
Taldeak konpetitzea lortzen 
badu, ni gustura, horrekin 
konforme nago. Hortik aurre-
rakoa ongi-etorria izango da”.

Final Four-a herrian

Datorren asteburuan, apirila-
ren 25-26ko asteburuan joka-
t u k o  d a .  L a r u n b a t e a n 
finalaurrekoak 16:00etan eta 
18:00etan izango dira eta 
igandean, hilaren 26an, goi-

zeko 10:00etan final handia. 
“Primerako saskibaloi aste-

bukaera biziko dugu, giro ona 
eta saskibaloia nagusi. Zatoz-
te  kiroldegira neskak animatu 
eta kirolaz gozatzera”, dei 
egin dute Ostadarreko entre-
natzaile, jokalari eta ardura-
dunek.

Izan ere, kontutan hartu 
behar da Ostadarreko kadete 
guztiak lehen urtekoak direla. 
Hamabi taldeko ligan lau 
onenen artean sartu dira, eta 
azpiko ligan beste 27 talde 
daude. Saskibaloia errotzen 
ari da herrian, nesken kirolari 
alternatiba polita eskainiz.

Kadete errendimenduko neskek denboraldiko helburua bete dute, Añorga 60-27 menderatuta
Aukerak aprobetxatu egin behar direla esan ohi da.  

Eta Ostadarrek ez zuen hutsik egin larunbat arratsal-

dean. Gozatua hartu zuten Errendimenduko Kadete 

nesken liga erregularreko azken partidua ikustera 

kiroldegira hurbildu ziren dozenaka herritarrek. 60-27 

irabazi zioten Añorgari eta merezitako saria jaso 

zuten, datorren astean Lauko Finala etxean jokatuko 

baitute. Orain, asteburuko hitzordua buru-belarri 

prestatzeari ekingo diote Endika Marrahiren neskek. 

6 kirolak

Ostadar SKT Gipuzkoako Lauko Finalera sailkatu da

Pasa den martxoaren 28tik 
31era bitartean Buruntzal-

dea IKTko Mikel Esnal eta 
Iñigo Ibarburu Malagan izan 
ziren Espainiako Udaberriko 
Absolutu mailako Open Txa-
pelketan parte hartzen.

Mikel Esnalek 50 libre fro-
gan hartu zuen parte. Ez zuen 
bere egunik onena izan eta 
ezin izan zuen bere marka 
hobetu. “Horrelako txapelke-
tetan oraindik ere eskarmentu 
gehiago behar du lehiatzeko 
garaian lasaitasuna edukitze-
ko. Inoiz baino sasoi hobean 
dagoen arren, horrelako froga 
labur batean dena ondo egin 
beharra dago”, adierazi du 
Borja Apeztegia entrenatzai-
leak.

Bestalde, Iñigo Ibarburu 
gaztea 200 tximeletan, 100 
libren, 100 tximeletan eta 50 
tximeletan aritu zen. “Juniorra 

da eta nazioarteko igerilarien 
artean aritu zen. 100 tximele-
tako finalean hamaseigarren 
postuan amaitu zuen absolutu 
mailan eta bere kategorian 
berriz seigarren izan zen”, 
esan du Apeztegiak. Froga 
honetan Ibarburuk 55''96ko 
marka pertsonala egin zuen, 

lehen aldiz 56 segunduetatik 
jaitsiz.

50 tximeletan ere emaitza 
onak eskuratu zituen Ibar-
buruk. Hemezortzigarren sai-
lkatu zen absolutu mailan eta 
bere kategorian laugarren 
izan zen, 25''40ko marka 
pertsonala erdietsita.

 I G E R I K E TA . -

 S A S K I B A L O I A . -

Mikel Esnal eta Iñigo Ibarburu 
Espainiako Udaberriko Openean

Mikel Esnal 50 metro libreko frogari ekin aurretik, Malagan.

 J U D OA . -

Josu Olmos eta Asier Sagasti Espainiako 
Sektore Txapelketako fasean lehiatu dira

Espainiako Sektore Txapelketaren fasea jokatu zen Etxabarrin 
joan den asteburuan, Bizkaian. Bertan egin zuten borrokan 

Asier Sagasti eta Josu Olmos LOKEko judokek. 
Sagastik 90 kiloz azpiko kategorian bere ligako hiru 

borrokaldiak irabazi zituen aragoar, nafar eta errioxar banaren 
aurka. Semifinalean ordea ezin izan zuen beste nafar bat men-
dean hartu, baina brontzeagatiko borrokaldian lan bikaina egin-
da, domina kolkoratu zuen. “Txapelketa handia osatu du, pena 
bakarra Madrilen jokatuko den azken faserako sailkatu ez 
izana”, adierazi zuen Gorka Aristegi entrenatzaileak.

Josu Olmosek berriz 60 kiloz azpikoetan lehiatu zuen. 
Lehen konbatea galdu 
arren, maila handiko 
judoa erakutsi zuen 
eta hurrengo hiru 
borrokaldietatik bi ira-
bazita, bosgarren pos-
tua eskuratu zuen.

Bestalde, asteburu 
honetan Ander Garri-
do, Jesus Curiel, Yeray 
Mendibe, Erik Berme-
jo eta Alex Saleta 
Gasteizen izan dira 
lehian Espainiako 
Txapelketarako txarte-
laren bila.

Lauko finala Ordiziak, Easok, Bera Berak eta Ostadarrek jokatuko dute.

BURUNTZALDEAIKT

LOKE

Lasarte-Oria

Zinema
MANUEL LEKUONA KULTUR ETXEA

Ostirala, 22:00etan
"Boyhood" filma Okendo zinema taldea-
ren zine forum saioan. Sarrera 5,50 euro.
Igandea, 17:00etan
"Home. Hogar, dulce hogar" filma hau-
rren zinema atalean. Sarrera 3,70 euro.
Igandea, 19:30etan
"Samba" filma helduentzako zinea 
atalean. Donostiako Zinemaldian aur-
keztu zen. Sarrera 5,50 euro.

Proiekzioa
MANUEL LEKUONA KULTUR ETXEA

Larunbata, 17:00etan
Eduki digital berrien artean, Carlos 
Sauraren "Flamenco hoy" ikuskizune-
ko grabaketa 3D formatuan ikusi ahal 
izango da. Sarrera 9 euro.

Solasaldia
MANUEL LEKUONA KULTUR ETXEA

Astelehena, 19:30ean
"Larri gaixo demokraziaren Espetxee-
tan" gaiaren inguruko solasaldia izan-
go da. Zuzeneko bi esperientzia 
ezagutu ahalko dira.

Literatura
MANUEL LEKUONA KULTUR ETXEA

Asteartea, 18:30ean
Annie Ernaux-en ‘Pasio hutsa’ nobela 
izango dute hizpide Irakurle txokoan. 
Ohiko den bezala, gidari izango dute 
Uxue Alberdi idazle eta bertsolaria. 
Parte hartzea irekia da.

Erakusketa
JALGI KAFE-ANTZOKIA

Apirilean zehar
Haur eta gaztetxoek 2014 urteko 

Udako Txoko eta Kanpaldiak gogora 
ekartzeko argazki erakusketa.

MANUEL LEKUONA KULTUR ETXEA

Ostirala 24ra arte, 18:00etatik 21:00era
XV. eta XVI. mendeetako Moldaviako 
artearen hainbat adibide ikusgai 
izango dira. Decebal, Errumania-Eus-
kadi elkarteak antolatua Kultura sai-
laren laguntzaz. Doan.

Kulturartekotasun 
Astea
SASOETA IKASTETXEA

Astelehena, 18:15ean
Rumania ezagutu hitzaldia eskainiko 
du Miora Denisov DECEBAL elkarteko 
kideak.

Asteartea, 18:00etan
Ibon Ibarguren Tebal elkarteko kideak 
"beste era bateko mundua posible da 

saharauarrentzat" hitzaldia eskainiko 
du. Jarraian Brahim Ahmed Frente Poli-
sariko kideak parte hartuko du.

Asteazkena,
15:15ean, "Herri Ijitoak gizartearen 
baitan izan dituen aurrerapenak, 
esperientzia baten historia" hitzaldia 
eskainiko dute Sara Ferreruela eta Ana 
Dos Anjosek.
18:00etan, Bidaya elkarteko Hajar 
Samadi kideak "Terrorismoaren kon-
trako islama" hitzaldia eskainiko du. 
Jarraian, izango da Tarama Karim giza 
eskubideen aldeko aktibista.

Osteguna,
16:30ean, Porrotxen emanaldia izango da.
17:00ean, Perkusio tailerra.

Ostirala,
16:30ean, Umeentzako tailer desberdi-
nak izango dira aukeran, helduagoen-
tzat grafitti tailerra, txalo jotze tailerra eta 
dantza orientalean trebatzeko aukera.
16:30ean, 'Zalkav&Wiz John' hip hop 
emanaldia.
17:00etan, Jalguneko kideen emanaldia.
18:00etan, Dinbi Banda batukada.

Larunbata,
10:00etatik 19:00tara, Olinpiadak, 
Umeentzat tailerrak, Kukuka Haur 
dantza, Kukuka Sormen Taldearen 
emanaldia, “Nigeria Canta” emanal-
dia, Munduko abestiak,  Herri bazka-
ria, Te aretoa (TEBAL elkartearen haima 
erraldoia), “Bolivia Baila” emanaldia, 
Sevillana tailerra, Zambra-ren emanal-
dia, Semblante Andaluz-en emanaldia, 
Bollywood tailerra, Bollywood emanal-
dia, Literatura eta Argazki Lehiaketako 
sari banaketa, Bingoa eta zozketa, 
Salsa kubatarraren tailerra, Amaia 
Gonzálezen dantza emanaldia eta 
eguna amaitzeko, salsa kubatarra tal-
dearen emanaldia.

non zer 7

Agenda

Larunbata, 17:00etan, Manuel Lekuona kultur etxea

'Kixote' haurrentzako 

antzerkia

Cervantesen Kixoten oinarritutako antzer-
kia eskaintzen du Markeliñe antzerki tal-
deak. Cervantesen nobelaren pertsonaien 
izakera oinarritzat hartuz, adiskidetasun 
istorioa proposatzen da. Ez da nobela kon-
tatu nahi, bere protagonistak erabiltzen 
dira ameslarien eta errealitateari itsatsita 
daudenen arteko konfrontazioaren istorioa 
kontatzeko. Bizitza ikusteko bi aldeak, 
Sancho, oinak lurrean dituena eta Quijote, 
egunerokotasunari, ohizkoari, benetakoari 
beste zentzu bat bilatu nahian. Sarrera 
3,80 euro.

Lasarte-Usurbil institutoko 

zozketa

Martin Berasategi jatetxean bazkaria 
irabazi duen zenbaki sariduna 1949 da. 
Hau daukanak Institutotik pasa behar 
duela jakitera eman du zentroak.

Maria Auxiliadoraren ohorezko 

meza

Maria Auxiliadoraren ohorezko meza 
izango da Zumaburuko Arantzazuko 
Amaren elizan hilabetero bezala. 
Apirilaren 24an, ostirala, arratsal-
deko 17:00etan.

Odol-ateratzea

Hilabeteko azken astelehenean apiri-
laren 27an, eman ahal izango da 
odola Osasun Zentroan, arratsaldeko 
17:30etik 20:30era. Anima zaitezte, 
odol falta dago eta!

Zuen oharrak jarri, kexak 
adierazi

edo eskutitzak 
argitaratzeko:

Geltoki kalea, 4  943 366858
txintxarri@txintxarri.info

Eskutitza

Lasarte-Oriako eta Usurbilgo Saneamenduko Har-

tzaile edo Intertzeptore Nagusiaren lanak laster 

bukatuko dira; aurten bertan beharko lukete, 

behintzat. “Hartzaile edo intertzeptore nagusi” 

hau estolda bat da; azken batean, hodi handi bat 

baino ez. Hala ere, “hodi” honi esker, aipatutako 

bi udalerriotako (gehi Zubietako) ur beltzak bildu 

eta Hernanira eramango dira. Hernanitik, berriz, 

Loiolako araztegira, eta, bertan tratatu ondoren, 

itsasora botako dira, Ulian.

Tamainari erreparatuta, oso lan garrantzitsuak 

dira. Hona hemen datu adierazgarri batzuk: 

13.712 metro hodi, lau ponpa-etxe eta hainbat 

ekaitz-depositu berri Lasarte-Oriako, Usurbilgo, 

Donostiko eta Hernaniko lurretan eraikiak; adju-

dikazio-aurrekontua, berriz, 24,39 milioi eurokoa 

izan zen.

Baina, tamaina alde batera utzita, hauek oso 

lan garrantzitsuak dira batez ere Lasarte-Oriako 

eta Usurbilgo ur zikinak biltzea eta araztegira era-

matea ahalbidetuko dutelako; behingoz ahalbide-

tu ere. Kontuan izan behar da gaur egun, baten 

bati beharbada gezurra irudituko zaion arren, 

Lasarte-Oriako eta Usurbilgo ur beltzak (18.000 

eta 6.000 laguneko herriak, hurrenez hurren) ora-

indik zuzen-zuzenean Oriara doazela.

Beraz, lan hauek bukatzea albiste ona izango 

da, are gehiago kontuan hartuta atzerapena oso, 

oso handia dela. Izan ere, 2009an hasi ziren, lau 

urteko burutze-epea zutela, eta azkenean sei 

beharko dituzte, gehiago deskuidatzen ez badira, 

behintzat. Dena dela, atzerapen hori hutsaren 

hurrengo da kontuan hartzen badugu Lasarte-

Oriak eta Usurbilek, Europako Saneamendu 

Zuzentarauaren arabera, beranduenez 2001ean 

utzi behar ziotela ur zikinak Oriara botatzeari. 

Hau da, atzerapena, batez beste, hamabost urte-

koa da. Egia esan, Euskal Herrian, oro har, sanea-

mendu planak atzerapen handiarekin burutzen ari 

dira.

Atzerapena atzerapen, intertzeptorearen lanak 

bukatzekotan egotea albiste ona da, esan bezala, 

baina, justu une honetan, kezka berri bat sortu 

zaigu: den-dena prest ote dago intertzeptorea mar-

txan hasi orduko Lasarte-Oriako eta Usurbilgo (eta 

Zubietako) ur beltzak erriora ez, baizik eta hara 

bideratzeko? Bestela esanda, loturak eginda al 

daude edo epe laburrean egiteko moduan al 

daude?

Kezka hau gertuko zenbait herritan gertatzen 

ari dena ikusita sortu zaigu. Izan ere, Adunako 

araztegia lanean hasi zenean, Oria arroko erdial-

deko herri guztiek haien ur beltzak berehala edo 

epe laburrean hara bideratuko zituztela uste 

genuen. Ez da horrela izan, ordea. Araztegia inau-

guratu zenetik bi urte pasatu diren arren, Andoain-

go ur beltz guztiak hara iristetik urruti daude. 

Kopuru handi bat (% 40?, % 50?) Oriara isurtzen 

jarraitzen dute, loturak oraindik egin gabe edo 

operatibo ez daudelako. Eta txarrena da ez diru-

diela arazoak epe labur-laburrean konponduko 

dituztenik. Andoain aipatzen dugu ongi ezagutzen 

dugun kasua delako (http://eguzkiandoain.blogs-

pot.com.es/2014/10/limpieza-del-rio-oria-en-

auzolan.html), baina badira beste herri batzuk ur 

beltzak Adunara eraman ordez Oriara isurtzen 

jarraitzen dutenak.

Arazo honi dagokionez, zein da Lasarte-

Oriako, Usurbilgo eta Zubietako egoera? Ur ziki-

nak intertzeptorera berehala edo aurki eramateko 

lotura guztiak prest al daude? Oraindik baten bat 

falta al da? Horrela bada, zein epetan egitea 

aurreikusten da?

Penagarria litzateke hainbeste urte intertzepto-

rearen zain egon ondoren, hau martxan hasi eta 

lotura guztiak egin arte beste urte pilo bat itxoiten 

jarraitu behar izatea. Eta bitartean ur zikin asko 

zuzen-zuzenean Oriara, jakina, orain bezalaxe. 

Eguzki

Lasarte-Oriako eta Usurbilgo saneamendua

Herritarren txokoa



H
irubi taldeak eman 
zion hasiera Musika 
Astearen hirugarren 

edizioari, ostegunean. 
Jarraipena Mikel Urdanga-

rinen eskutik etorri zen. Eus-
k a l  H e r r i k o  b a k a r l a r i 
ezagunenetakoak ohiko abes-
tiak jo zituen Manuel Lekuo-
nan gitarra bakar baten 
laguntzaz eta argi leun batek 
gi rotuta.  Besteak beste , 
'Notak paper solte batean', 
'Anek idatzi  di t  zutaz' , 
'Bazkalosteko kafea', 'Badira 
hiru aste' edota 'Non geratzen 
den denbora' jo zituen entzu-
leen gozamenerako. 

Larunbatean, San Pedro 
elizan egin zuen emanaldia 
Ars Combinatoriak. Erdi 
Aroko polfonia ardatz, gizo-
nezko eta emakumezko koro 
bana ekarri zuten herrira, 
Canco Lopezek zuzenduta. 

XXII, XIII, eta XIV. men-
deetako Erdi Aroko abestiak, 
hainbat katedraletan abesten 
ziren doinuak, Codex Calixti-
nusean agertzen diren abesti 
ak... Denetik interpretatu 
zuten jendez lepo zegoen eli-
zan. Gehienak 'a capella' 
abestu zituzten, baina izan 
zen uztai-biola instrumentua 
entzuteko tarterik ere.

Suberriren kontzertua

Azkenik, jendetza bildu zen 
igande eguerdian Manuel 
Lekuona kultur-etxean herrita-
rren emanaldiaz gozatzeko 
eta Elias Goikouriak zuzendu-
tako akordeoi-orkestrak ez 
zuen hutsik egin. 

Lasarteoriatarrek bazuten 
gogoa herrian emanaldi bat 
emateko, eta nabaritu zen 
etxean jotzeko grina.

Astor Piazzolaren 'Obli-
vion' obran Amaia Sukiak 
egin zituen bakarlari lanak, 
doinu hunkigarriekin.

Musikari klasikoentzat ere 
izan zen tartea, Wolfgang 
Amadeus Mozarten 'Pequeña 
Serenata Nocturna nº13' 
interpretatu zuen Suberrik eta 
AC Jobimen 'La Chica de 
Ipema lanean Ramon Irizar 
aritu zen saxofoi-bakarlari 
moduan. Juan Urteagaren 
Scherzo e Cantabile eta Karl 
Jenkinsen 'Palladio' obrekin 
eman zioten amaiera asteari.

III. Musika Asteko notak

Amaitu da III. Musika Astea. Hirubi boskoteak eman 

zion hasiera ostegunean musikaz beteriko egitarauari, 

eta asteburuan Mikel Urdangarin, Ars Combinatoria eta 

Suberri akordeoi Orkestra entzuteko aukera izan dute 

Lasarte-Oriako musikazaleek. Jende asko bildu da osti-

ral, larunbat eta igandeko kontzertuetan, bereziki San 

Pedro elizan, Ars Combinatoria entzuteko.

Suberri akordeoi orkestrak kontzertua eman zuen atzo 
eguerdian Manuel Lekuona kultur-etxean

Lasarte-Oriako Suberri Akordeoi Orkestrak emanaldi bikaina eskaini zuen herritarren aurrean.

105 ikusle bildu zituen Mikel Urdangarin bakarlariak Manuel Lekuonan.

Emanaldietako bideoak txintxarri.eus atarian daude ikusgai.


